Башлангыч сыйныф укытучысы

Башлангыч сыйныф укытучысы булу нинди бәхет. 

Мин бу бәхет эчендә 23ел яшим.

Беренче сыйныфка яңа яуган ак кар кебек саф күңелле, кызыксынудан янып торган күзле балалар, аларга зур өметләр баглаган әти-әниләре белән киләләр. Укытучы тормышында мондый вакыйгалар күп булса да, һәрберсе үзенчәлекле, чал хәтердә уелып үз урынын алган.

Мин укучыларны Ә.З. Рәхимовның иҗади үсеш технологиясенең элеметларын кулланып укытам. Алай эшләү укучыга да, укытучыга да чиксез мөмкинлекләр ача. Шушы елларда балалар белән күпме ачыш ясадык, яңалык белдек, белемнең авыр баскычларыннан бергә югары күтәрелдек. Бу вакыт эчендә балаларда мөстәкыйль һәм иҗади фикерләү күнекмәсен үстерү өстендә, үз үзеңне камилләштерү ихтыяҗы булдыруда сизелерлек эш башкарылды.

Бездә һәр дәрес яңалык, бәйрәм. Укучылар бер-берсенең уңышына куаналар, авырлыклар очраганда бергә борчылалар. ә толерант шәхес тәрбияләү өчен бу технология иң кулае. Җавапларны эзләгәндә күмәк фикер алышу, гаделлек, чит фикерне кабул итәргә өйрәнә - болар бит тормышта да һәр көнне кирәкле сыйфатлар.Бу технология белән эшләгәндә 'укытучы - укучы' мөнәсәбәтләреннән читкә чыгып 'үзара хезмәттәшлек итүче төркемдә' укыту килеп чыга.

Болай эшләү балаларны? Сәламәтлеген ныгытуга да зур йогынты ясый. Төркемдә эшләгән баланың гәүдәсе һәрвакыт хәрәкәттә, ул арымый.Бала үзен иркен тотып эшләгәч аңарда курку хисләре бетә, нерв системасы какшауга сәбәп юк. Укучы белән укытучы дәрестә конкурентлар түгел, партнерлар булып эшлиләр.

Бу эшемнең нәтиҗәсе булып укучыларымның уңышлары тора. Алар быел 9 нчы сыйныфта укыйлар, сыйфат өлгереше 80% ка җитте.

Хәзерге вакытта педагогның технологик белемгә ия булуы көнүзәк мәсьәләләрнең берсе. Татарстан Республикасының Мәгарифне үстерү институты бу юнәлештә максатчан эш башлады инде. Алар, курслар оештырып, төрле фән белгечләрен дә технология буенча эшләргә өйрәтәләр.

 

 

 

Миннегалиева Рүзилә Хәбир кызы

Апас районы Иске Йомралы гомуми урта белем бирү мәктәбенең
башлангыч сыйныф укытучысы.

